
DAVLAT BUDJETI JARAYONIDA 
MONITORING VA MOLIYAVIY NAZORATNI 

TAKOMILLASHTIRISH MASALALARI

Yax’yayeva Dilfuza Bagdatovna
Toshkent to‘qimachilik va yengil sanoat instituti dotsenti

ORCID: 0009-0008-0609-0904

Annotatsiya. Mazkur maqolada budjetlashtirish, bir tomondan, moliyaviy rejalar va smetalarni tuzish jarayoni, ikkinchi 
tomondan, qabul qilinayotgan boshqaruv qarorlarining moliyaviy asosliligini ishlab chiqish va oshirish uchun moʻljallangan 
boshqaruv texnologiyasidir. Davlat budjeti tizimining mohiyati, tuzilmasi va samaradorligini oshirish yoʻllari tahlil qilinadi. 
Shuningdek, davlat moliyaviy boshqaruvida budjet tizimining tutgan oʻrni, budjetlararo munosabatlar va budjet intizomi 
masalalari yoritilgan. Xalqaro tajribalar asosida Oʻzbekiston budjet tizimining rivojlanish istiqbollari ham koʻrib chiqilgan.

Kalit so‘zlar: budjet tizimi, budjet siyosati, davlat moliyasi, budjetlararo munosabatlar, fiskal siyosat, bosh (asosiy) budjet, 
prognoz, standartlar, defitsit va profitsit.
Abstract. This article discusses budgeting, on the one hand, the process of drawing up financial plans and estimates, and 
on the other hand, a management technology designed to develop and increase the financial soundness of management 
decisions. The essence, structure, and ways to improve the efficiency of the state budget system are analyzed. The role 
of the budget system in state financial management, inter-budget relations, and budget discipline are also discussed. 
The prospects for the development of the budget system of Uzbekistan based on international experience are also 
considered.

Keywords: budget system, budget policy, public finance, inter-budget relations, fiscal policy, main (basic) budget, forecast, 
standards, deficit, and surplus.
Аннотация. Бюджетирование в данной статье — это, с одной стороны, процесс составления финансовых 
планов и смет, а с другой — управленческая технология, предназначенная для разработки и повышения 
финансовой обоснованности принимаемых управленческих решений. Проанализированы суть, структура и пути 
повышения эффективности системы Государственного бюджета. Также освещены роль бюджетной системы в 
государственном финансовом управлении, вопросы межбюджетных отношений и бюджетной дисциплины. На 
основе международного опыта рассмотрены перспективы развития бюджетной системы Узбекистана.

Ключевые слова: бюджетной системы, бюджетной политики, государственных финансов, межбюджетных 
отношений, фискальной политики, главного (основного) бюджета, прогноза, стандартов, дефицита и профицита.

K I R I S H
Bugungi kunda mamlakatimizda budjet jarayoni davlatning eng katta jarayonlaridan biri boʻlib, davlat 

budjetini tuzish, koʻrib chiqish, qabul qilish va ijro etish, uning ijrosini nazorat qilish, ijrosi haqidagi hisobotni 
tayyorlash va tasdiqlash, shuningdek, davlat budjeti tuzilmasiga kiruvchi budjetlar oʻrtasidagi oʻzaro 
munosabatlarning qonun hujjatlari bilan tartibga solingan jarayoni hisoblanadi. Budjet jarayonining mazmuni 
mamlakatning davlat va budjet tuzilishi, davlat hokimiyati organlarining budjet huquqlari bilan belgilanadi.

Bosh budjet xoʻjalik yurituvchi subyektning barcha boʻlinmalari yoki yoʻnalishlari boʻyicha muvofiqlashtirilgan 
ish rejasi hisoblanadi. U ikki asosiy budjet shakli: tezkor (operativ) va moliyaviy budjetlarni oʻz ichiga oladi.

Bosh (asosiy) budjet (yoki Davlat budjeti) — bu davlatning oʻz vazifalari va funksiyalarini moliyalashtirish 
uchun moʻljallangan, soliqlar va boshqa daromadlar hisobiga shakllanadigan hamda xarajatlar yoʻnalishini 
belgilovchi yillik moliyaviy rejadir. U ijtimoiy himoya, taʼlim, sogʻliqni saqlash va iqtisodiy rivojlanishni 
taʼminlashning huquqiy va iqtisodiy asosi hisoblanadi [1].

M A V Z U G A  O I D  A D A B I Y O T L A R  S H A R H I
Tadqiqot natijasi koʻrsatadiki, davlat moliya tizimi va budjetning iqtisodiy mohiyati qadim zamonlardan 

iqtisodchilar tomonidan oʻrganila boshlangan. Masalan, Gʻarb olimlari tomonidan klassik iqtisodiy nazariya 
asoschilari U. Pitter, A. Smit, D. Rikardo, A. Tyurgo, J.B. Sey, F. Engels tomonidan davlat budjeti daromadlari 
shakllanishida soliq tizimining oʻrni va vazifalari yoritilgan. Iqtisodiyotni budjet tizimi mamlakatda amal qiluvchi 
barcha darajadagi budjetlar yigʻindisini bildiradi. Demak, budjet tuzilishi mamlakatning davlat budjeti va budjet 
tizimini, uning boʻgʻinlari oʻrtasidagi oʻzaro munosabatlarni tashkil qilish shakllarini, budjet tasnifini, budjet 
tizimiga kiradigan barcha darajadagi budjetlar faoliyatining huquqiy asoslarini, budjetlar tarkibi va tuzilmasini, 
budjet mablagʻlarini shakllantirishni ifodalaydi [2].

Davlat budjeti ijrosi toʻgʻrisidagi hisobot budjet ijrosining yakuni (natijalari)ni oʻzida ifoda etadi. Shu 
munosabat bilan Respublika budjetidan moliyalashtiriladigan budjet mablagʻlarini oluvchilar budjetdan 
ajratiladigan mablagʻlardan hisobot davrida foydalanganlik toʻgʻrisidagi hisobotlarni Oʻzbekiston Respublikasi 
Iqtisodiyot va Moliya vazirligiga, ushbu vazirlik tomonidan belgilangan muddatlarda taqdim etishi kerak. Shunga 
mos ravishda Qoraqalpogʻiston Respublikasi budjetidan hamda mahalliy budjetlardan moliyalashtiriladigan 
budjet mablagʻlarini oluvchilar budjetdan ajratiladigan mablagʻlardan hisobot davrida foydalanganlik toʻgʻrisidagi 
hisobotlarni tegishli moliya organlariga Oʻzbekiston Respublikasi Iqtisodiyot va Moliya vazirligi tomonidan 
belgilangan muddatlarda taqdim etishlari lozim. Davlat budjetining ijrosi toʻgʻrisidagi hisobot Oʻzbekiston 
Respublikasi Oliy Majlisi tomonidan koʻrib chiqiladi va tasdiqlanadi. Shunga mos ravishda Qoraqalpogʻiston 
Respublikasi budjeti va mahalliy budjetlar ijrosi toʻgʻrisidagi hisobotlar Qoraqalpogʻiston Respublikasi Joʻqorgʻi 
Kengesi hamda tegishli mahalliy hokimiyat vakillik organlari tomonidan koʻrib chiqiladi va tasdiqlanadi [3].

T A D Q I Q O T  M E T O L O G I YA S I
Tadqiqot jarayonida statistik tahlil va qiyosiy, kuzatuv, iqtisodiy tahlil va boshqa usullardan foydalanildi. 

Tahlil va natijalar shuni koʻrsatadiki, Davlat budjeti mablagʻlarini shakllantirishda uning ham xarajatlar qismi, 
ham daromadlar qismini belgilash muhim hisoblanadi. Shuningdek, soha vakillari bilan suhbatlar oʻtkazish, 
ularning yozma va ogʻzaki fikr-mulohazalarini tahlil qilish, ekspert baholash, jarayonlarni kuzatish, iqtisodiy 
hodisa va jarayonlarga tizimli yondashuv hamda muallif tajribalari bilan qiyosiy tahlil oʻtkazish orqali tegishli 
yoʻnalishlarda xulosa, taklif va tavsiyalar berilgan.

T A H L I L  V A  N A T I J A L A R
Oʻzbekiston Respublikasi konsolidatsiyalashgan budjeti daromadlari va xarajatlari, shuningdek, davlat 

qarzining yangilangan prognozlari, konsolidatsiyalashgan budjet taqchilligining kelib chiqish sabablari va uni 
moliyalashtirish manbalari, hamda uzoq muddatli fiskal maqsadlar va ularga erishish uchun soliq va budjet 
siyosatining oʻrta muddatdagi yoʻnalishlari, fiskal tavakkalchiliklar bahosi va boshqa masalalar yoritilgan.

2025–2027-yillar uchun konsolidatsiyalashgan budjet parametrlari prognozlari global iqtisodiy noaniqliklar 
va geosiyosiy ziddiyatlar tufayli tashqi xatarlar saqlanib qolishi inobatga olinib ishlab chiqilgan.

Bunda hukumat tomonidan tashqi va ichki taʼsirlarga moslashuvchan fiskal siyosat olib borilishi maqsad 
qilingan boʻlib, buning natijasida 2027-yilga borib Oʻzbekiston Respublikasi konsolidatsiyalashgan budjeti 
daromadlari 2022-yildagi YIMning 28,8 foizidan 26,6 foizigacha, xarajatlari esa 32,3 foizidan 29,6 foizigacha 
pasayishi prognoz qilingan [4].

Fiskal maqsadlardan kelib chiqib, 2025–2027-yillarda konsolidatsiyalashgan budjet taqchilligi YIMga 
nisbatan 3 foiz, bunda Davlat budjeti va DMJ budjetlari taqchilligi 2 foiz miqdorida prognoz qilingan.

“Oʻzbekiston – 2030” strategiyasidan kelib chiqib, uzoq muddatli barqaror iqtisodiy oʻsishni taʼminlash 
uchun tashqi va ichki taʼsirlarga moslashuvchan fiskal siyosat olib borish maqsad qilingan boʻlib, oʻrta va uzoq 
muddatdagi asosiy maqsadlar sifatida quyidagilar belgilandi:

– barqaror iqtisodiy oʻsish orqali daromadi oʻrtachadan yuqori boʻlgan davlatlar qatoriga kirish va buning 
uchun YIM hajmini 160 milliard AQSH dollariga hamda aholi jon boshiga daromadlarni 4 ming AQSH dollariga 
yetkazish;

– konsolidatsiyalashgan budjet taqchilligini YIMga nisbatan 3 foizlik target koʻrsatkichi doirasida ushlab 
turish uchun daromadlar bazasini mustahkamlash va budjet xarajatlari samaradorligini oshirish hamda bu 
orqali makroiqtisodiy barqarorlik va budjet intizomini taʼminlash;

– oʻrta muddatga moʻljallangan davlat qarzini boshqarish strategiyasini amalga oshirish orqali davlat 
qarzining YIMga nisbatini 50 foizdan oshmasligini taʼminlash;

– “Yashirin iqtisodiyot” ulushini qisqartirish va daromadlarni legallashtirish orqali budjet tushumlarini 
koʻpaytirish;

– “Natijaga yoʻnaltirilgan budjetlashtirish” amaliyotiga bosqichma-bosqich oʻtish;
– soliq va bojxona qonunchiligini, shuningdek, iqtisodiyotning turli sohalariga ajratilayotgan subsidiyalar va 

berilayotgan imtiyozlarni JST talablariga uygʻunlashtirish;
– aholi talablariga va xalqaro standartlarga toʻliq javob beradigan taʼlim, tibbiyot va ijtimoiy himoya tizimini 

tashkil qilish uchun Davlat budjeti xarajatlarining ijtimoiy yoʻnaltirilganligini saqlab qolish (1-jadval) [5].

1-jadval. Asosiy makroiqtisodiy va budjet koʻrsatkichlarining milliy prognozlari

№ Koʻrsatkichlar Ijro
2024

Kutilma
2025y

Prognoz
2026 y

Prognoz
2027y

1. YIM, trln soʻm 1 412 1 630 1 866 2 125

2. YIM oʻsish surʼati, oʻtgan yilga nisbatan foizda 6 6 6,1 6,3

3. Aholi jon boshiga YIM hajmi, AQSH doll. 3 011 3 251 3 526 3 826

4. Inflatsiya, oʻtgan yil yakuniga nisbatan, foizda 9 7 5-6 5

5. Konsolidatsiyalashgan budjet koʻrsatkichlari, shu 
jumladan: x x x x

6. daromadlar, trln soʻm 377,7 431,1 496,5 565,0
7. xarajatlar, trln soʻm 434,8 480,3 551,9 629,1

8. taqchillik, trln soʻm -57,2 -49,3 -55,5 -64,1

9. taqchillik, YIMga nisbatan foizda -4 -3 -3 -3

2025-yil uchun davlat budjeti daromadlari:
•	 makroiqtisodiy koʻrsatkichlar (YIM – 1 629,8 trln soʻm, real oʻsishi 6 foiz, inflatsiya darajasi 7 foiz);
•	 soliq-bojxona siyosatida koʻzda tutilayotgan oʻzgarishlar (hisob-kitoblarga koʻra 3,2 trln soʻm qoʻshimcha 

daromad);
•	 yashirin iqtisodiyotga qarshi kurashish doirasida soliq-bojxona maʼmurchiligini yaxshilash boʻyicha 

tadbirlar (7 trln soʻm);
•	 oltin va misning jahon bozoridagi narxiga nisbatan “ehtiyotkorlik” bilan yondashuv;
•	 energiya resurslari uchun tariflarning koʻzda tutilayotgan indeksatsiyalari asosida hisob-kitob qilindi 

(2-jadval).

2-jadval. 2025-yilda Davlat budjeti daromadlari, trln soʻm[6]

№ Soliq turlari Ijro
2024y

Kutilma
2025 Oʻsish, foizda

1. Davlat budjeti daromadlari, jami 271,0 308,5 13,8

2. YIMga nisbatan, foizda 19,2 18,9

3. Bevosita soliqlar 87,5 100,3 114,6

4. Foyda soligʻi 48,9 54,8 112,0

5. Aylanmadan olinadigan soliq 2,9 3,5 118,3

6. Jismoniy shaxslardan olinadigan daromad soligʻi 35,6 42,0 117,9

7. Bilvosita soliqlar 89,8 104,7 116,5

8. QQS 60,7 71,8 118,3

9. Aksiz soligʻi 19,4 21,4 110,3

10. Bojxona boji 9,8 11,5 117,6

11. Resurs soliqlari 36,0 38,7 107,5

12. Mol-mulk soligʻi 6,8 7,7 113,4

13. Yer soligʻi 8,2 9,2 112,6

14. Yer qaʼridan foydalanganlik uchun soliq 20,0 20,7 103,1

15. Suv resurslaridan foydalanganlik uchun soliq 1,0 1,2 114,0

16. Boshqa daromadlar 57,7 64,9 112,4

Davlat budjeti xarajatlarining iqtisodiy tasnifi xarajatlarni iqtisodiy yoʻnalishiga koʻra kodlashdan iborat 
boʻlib, bu xarajatlarni iqtisodiy yoʻnalishi va toʻlov turlari boʻyicha guruhlash imkonini beradi.

Iqtisodiy tasnif boʻyicha Davlat budjeti xarajatlarining asosiy qismini ish haqi va ijtimoiy soliq xarajatlari 
tashkil etib, ushbu xarajatlar jami Davlat budjeti xarajatlarining 2025-yilda 44,8 foizini yoki YIMga nisbatan 9,5 
foizni tashkil etadi.

Jumladan, 2025-yilda ish haqi va ijtimoiy soliq xarajatlari uchun 154,3 trln soʻm ajratilishi, bu esa 2024-yilgi 
tasdiqlangan rejaga nisbatan 27,6 trln soʻmga koʻp mablagʻ yoʻnaltirilishini anglatadi.

Shundan ijtimoiy sohaning ish haqi xarajatlari 97,2 trln soʻmni (taʼlim — 62,1 trln soʻm, sogʻliqni saqlash — 
30,1 trln soʻm, madaniyat va sport — 3,9 trln soʻm) tashkil etib, jami ish haqi xarajatlarining 63,2 foiziga teng. 
Davlat budjeti taqchilligining oshib ketishining oldini olish maqsadida 2025-yilda 4-guruh (boshqa) xarajatlar 
miqdori joriy yil darajasida saqlab qolinmoqda hamda faqat oziq-ovqat, dori-darmon va kommunal xizmatlar 
xarajatlari yillik inflatsiya koʻrsatkichlari doirasida oshirilmoqda.

X U L O S A  V A  T A K L I F L A R
Shunday qilib, yuqorida keltirilgan maʼlumotlar tahlili shuni koʻrsatadiki, davlat budjeti bir mamlakatning 

moliyaviy operatsiyalarini tartibga soluvchi qonuniy hujjat hisoblanadi. Ushbu budjet davlatning daromadlarini, 
xarajatlarini, investitsiyalarini, qarzlarini, defitsit va profitsitini belgilaydi. Davlat budjeti mamlakatning iqtisodiy 
rivojlanishini, taʼlim, sogʻliqni saqlash, xavfsizlik, infratuzilma va boshqa sohalarni moliyalashtirishni taʼminlaydi.

Budjet jarayonini monitoring qilish va nazoratni amalga oshirishda mavjud va qoʻllaniladigan uslubiyatni, 
jumladan, davlat moliyaviy nazoratini standartlashtirish va uni rivojlantirish muhim hamda zaruriy masalalardan 
biri hisoblanadi. Standartlarning maqsadi nazoratning sifati va samaradorligini, shuningdek, moliyaviy 
nazorat organlari tomonidan amalga oshiriladigan nazoratning yaxlitligi, oʻzaro bogʻliqligi, izchilligi, shaffofligi 
va xolisligini taʼminlaydigan yagona talablarni belgilashdan iborat. Mamlakatda xalqaro tan olingan nazorat 
standartlarini joriy etish maqsadga muvofiq hisoblanadi.

